
Útdráttur 

Þessi ritgerð er lokaverkefni til B.A. prófs í félagsráðgjöf við Háskóla Íslands. Viðfangsefni 

ritgerðarinnar er mansal og félagsráðgjöf, fjallað er um mansal, eðli þess og umfang 

ásamt að skoðaðir eru helstu mannréttindasáttmálar og hvað þeir fela í sér. Starf 

félagsráðgjafa er sérstaklega skoðað í tengslum við mansal en talið er að vinnuaðferðir 

þeirra og víðtæk þekking á starfsaðferðum geti nýst vel við vinnu með þolendum 

mansals. Áhersla félagsráðgjafa er að vinna út frá heildarsýn og því er starfsstéttin vel að 

því komin að vinna í þessum málaflokki sem fer sífellt stækkandi.  Markmið 

ritgerðarinnar er að svara eftirfarandi rannsóknarspurningum: hvert er umfang mansals 

og hvernig tengist félagsráðgjöf þessum málaflokki? Hver er aðkoma félagsráðgjafa í 

mansalsmálum, hvernig hefur vinna með mansalsþolendum verið á Íslandi? Leitast var 

eftir að svara þessum spurningum með því að notast við útgefið efni, bækur og skýrslur, 

bæði erlendar og íslenskar heimildir. Þar sem lítið er um heimildir um mansal á Íslandi 

var tekið upplýsingaviðtal við Þórunni Þórarinsdóttur starfsmann Kristínarhúss til að fá 

dýpri innsýn í málaflokkinn.  

Formáli 

Ritgerð þessi er 12 eininga lokaverkefni til B.A.-prófs í félagsráðgjöf við Háskóla Íslands. 

Ég vil þakka leiðbeinandanum mínum Guðbjörgu Ottósdóttir fyrir faglega leiðsögn og 

góða gagnrýni við vinnslu ritgerðarinnar. Einnig vil ég þakka Gísla Halldórssyni og móður 

minni Emilíu Harðardóttir fyrir prófarkalestur og uppbyggilega gagnrýni.  

1 Inngangur 

Mansal hefur áhrif á nánast öll lönd í heiminum og er til staðar í öllum heimsálfum, hvort 

sem um ræðir kynlífsþrælkun eða nauðungarvinnu í öðrum skilningi (International 

organization for migration, 2012). Mansal á sér stað milli landamæra en einnig innan þeirra. 

Af þeim einstaklingum sem seldir eru mansali, eru flestir seldir í kynlífsánauð eða vændi 

(Okech, Morreau og Benson, 2012). 

Ástæður mansals hafa verið tengdar við marga þætti en það sem talið er hafa mest 

áhrif eru samfélagslegir þættir, efnahagslegar þrengingar, pólitískur óstöðugleiki og græðgi 

þeirra glæpamanna sem fást við mansal. Margir gerendur í mansalsmálum stunda einnig 

önnur ólögleg viðskipti en virðast græða hvað mest á mansali. Það má rekja til þess að selja 

má einstaklinga aftur og aftur og því græða þeir meira á mansali heldur en að selja annan 

ólöglegan varning sem einungis væri hægt að selja einu sinni. Mörgum þolendum mansals er 

lofað góðri vinnu og stöðugum tekjum en lenda svo í aðstæðum sem erfitt eða ómögulegt er 

að komast út úr (Bales, 2005).  

Í þessari ritgerð verður leitast við að skoða eftirfarandi spurningar: hvert er umfang 

mansals og hvernig tengist félagsráðgjöf þessum málaflokki? Hver er aðkoma félagsráðgjafa í 

mansalsmálum, hvernig hefur vinna með mansalsþolendum verið á Íslandi? Til að svara 

þessum spurningum er notast við útgefnar heimildir, gagnrýndar fræðigreinar, skýrslur, 

ásamt útgefnu efni sem fjallar um mansal, birtingarmyndir þess ásamt því að stuðst er við 

heimildir um félagsráðgjöf. Ekki eru mörg ár síðan farið var að fjalla um mansal á Íslandi og 

því eru ekki margar heimildir til um efnið hér á landi. Heimildir um félagsráðgjöf og mansal 

eru takmarkaðar og þar af leiðandi var tekið upplýsingaviðtal við Þórunni Þórarinsdóttur, 

umsjónarmann Kristínarhúss og með því reynt að fá innsýn í  vinnu sem snýr að félagslegum 

stuðningi við þolendur mansals. Mikilvægt er að fá sýn félagsráðgjafa eða fagaðila sem vinna 

og koma að mansalsmálum til að fá dýpri innsýn í málefnið.  

Í kafla tvö er fjallað um sögu mansals, ásamt því að tíðni og tölfræði mansals er skoðuð, 

bæði erlendis og hér á landi. Kafli þrjú fjallar um birtingarmyndir mansals, helstu tegundir 

mansals ásamt því að fjallað er um einkenni gerenda og þolenda mansals, einnig er fjallað 

um mansalsferlið. Í kafla fjögur er skýrt frá mannréttindum og gerð er grein fyrir helstu 

mannréttindasáttmálum með áherslu á Palermó bókunina og samning Evrópuráðs um 

aðgerðir gegn mansali. Í kafla fimm er mansal á Íslandi skoðað, verklag ólíkra stofnana og 

lagaleg skilgreining á Íslandi skoðuð. Í sjötta og síðasta kaflanum er tenging félagsráðgjafar 

við mansal sem málaflokk skoðuð eins og hún birtist í fræðunum og þeim heimildum sem 

stuðst er við, þar á meðal eru siðareglur, kenningarlegar nálganir í vinnu félagsráðgjafa með 

mansalsþolendum. Ásamt því að skoða vinnu fagfólks sem starfar með þolendum mansals á 

Íslandi og hafa það hlutverk að veita félagslegan stuðning, hlutverk helstu stofnana sem 

koma að samstarfi í mansalsmálum og hver reynslan hefur verið af vinnu með þolendum 

mansals hér á landi. Að lokum er umræðukafli þar sem gerð eru skil á helstu niðurstöðum 

þessarar ritgerðar. 

2 Mansal 

Mansal er nútíma skilgreining á fyrirbæri sem hefur fylgt mannkyninu alla tíð. Þrælahald 

einstaklinga er til staðar í öllum samfélögum en tekur á sig hinar ýmsu birtingarmyndir. Mikil 

áhersla hefur verið lögð á að skoða mansal með konur þar sem þær eru seldar í  vændi eða 

kynlífsánauð, en mikilvægt er að horfa einnig til annarra hópa sem seldir hafa verið mansali. Í 

lok nítjándu aldar var mansal á hvítum konum orðið að miklu áhyggjuefni í Evrópu og Norður 

Ameríku, sem varð til þess að alþjóðasamfélagið fór að sýna mansali áhuga og vildi reyna 

hvað það gat til að koma í veg fyrir það. Áhugavert er þó að sjá að einungis var lýst yfir 

áhyggjum vegna mansals á hvítum konum, en mansal á minnihlutahópum hafði þó átt sér 

stað í langan tíma, án þess að því væri veitt sérstök athygli af stjórnvöldum. Árið 1949 

samþykktu Sameinuðu þjóðirnar ákvæði sem sporna átti gegn mansali og að konur væru 

seldar í vændi. Mansal var í þessu ákvæði skilgreint sem lögbrot, þrátt fyrir vilja eða 

samþykki þolanda. Hér var líka lögð áhersla á að þolendur mansals sem voru fjarri 

heimkynnum sínum væri veitt aðstoð við að komast heim eða að byggja upp nýtt líf í nýju 

landi. Þetta voru mikilvæg skref í baráttunni gegn mansali, en náði þó aðeins til þolenda sem 

seldir voru í vændi en ekki til þolenda annarra tegunda mansals líkt og vinnuánauð (Bales, 

2005). 

Skilgreining mansals er víð og tekur til margra þátta, en mansal er verslun með 

einstaklinga og geta karlar jafnt sem konur orðið að þolendum mansals ásamt því að börn 

eru oft seld  mansali. Þolendum er gert að anna eftirspurn á kynlífsmarkaði, eru þvingaðir í 

nauðungarvinnu, í hernað sem og aðra starfsemi sem tengist svörtum markaði. Einnig 

þekkist að börn eru seld í ólöglega ættleiðingu ásamt því að líffæri hafa verið fjarlægð úr 

einstaklingum og þau seld. Skilgreining hugtaksins mansal hefur með tímanum orðið víðara 

og nær til sölu á einstaklingum af báðum kynjum. Mansal er í raun nútíma þrælasala þar sem 

verslað er með einstaklinga og mannréttindi þeirra vanvirt, oft getur reynst erfitt að 

skilgreina hverjir þolendur eru, þar sem þau átta sig oft ekki á því að þeir hafa verið seldir 

mansali. Frelsissviptingin sem þolendur upplifa er oftar en ekki mjög leynd, það er að segja 

þessir einstaklingar eru ekki færðir í sýnilega hlekki líkt og á árum áður þegar þrælar voru 

látnir vinna landbúnaðarstörf sem vel voru sjáanleg (Félags- og tryggingamálaráðuneytið, 

2009). 

 Hnattvæðingu má tengja við mansal, það sýnir fram á skuggahliðar hnattvæðingar þar 

sem einstaklingar leita eftir vinnu utan landamæra. Þeir einstaklingar sem eru í mestri hættu 

á að vera seldir mansali eru þeir sem búa við erfiðar félagslegar aðstæður, til dæmis við 

mikla fátækt eða koma frá brotnum heimilum. Einnig má tengja mansal við átök í 

þjóðfélögum, náttúruhamfarir ásamt ýmsum félags- og efnahagslegum vandamálum. Allir 

þessir þættir auka líkurnar á því að einstaklingar leiti eftir vinnu fjarri heimkynnum sínum og 

flytji til annarra landa í leit að betra lífi (Okech o.fl., 2012). 

Mansal er því oft skilgreint sem glæpur gegn mankyni. Einstaklingar sem seldir eru 

mansali eru oft þolendur pyntinga, nauðgana og skuldaánauðar ásamt því að fjölskyldu 

þeirra eða einstaklingi nákomnum þeim er oft hótað lífláti eða pyntingum. Þá upplifa þeir 

einnig margskonar líkamlegt-, kynferðislegt- og andlegt ofbeldi. Þeir þurfa að þola alvarleg 

brot á þeirra helstu mannréttindum (International organization for migration, 2012).  

Mansal á sér stað um allan heim og er því alþjóðlegt vandamál, síðast liðinn áratug 

hafa stjórnvöld víða um heim reynt að þróa heildstæða löggjöf til að berjast gegn mansali. 

Lagaleg viðbrögð við þessu vandamáli hefur verið skipt í þrjá þætti en áherslan hefur fyrst og 

fremst verið lögð á að sækja gerendur til saka, verja þolendur og að lokum reyna að koma í 

veg fyrir að mansal eigi sér stað, hvort sem það er innan landamæra eða á milli þeirra. Þó 

virðist sem meiri áhersla sé lögð á að gerendur séu saksóttir heldur en að verja þolendur og 

veita þeim viðeigandi aðstoð. Flestir lagalegir rammar skilgreina þó mansal sem alvarlegt 

ofbeldi, þar sem gerendum eigi að vera refsað og að þolendur mansals séu verndaðir og 

þeim veitt nauðsynleg aðstoð (Chuang, 2006). 

2.1 Saga, tíðni og tölfræði  

Mansal á sér stað um allan heim og eru þolendur seldir til þeirra staða þar sem eftirspurnin 

er, víðsvegar um heiminn (Farley, 2003). Erfitt hefur reynst að ákvarða hversu margir 

þolendur mansals eru í heiminum, en í bók eftir Kathryn Farr (2005) er talið að um fjórar 

milljónir einstaklinga séu seldir mansali á ári hverju og af þessum fjórum milljónum séu ein 

milljón manna seldir í kynlífsþrælkun. Fræðimenn telja að þessar tölur sem nefndar eru hér 

að ofan séu mun hærri en raun ber vitni þar sem mansal á sér oft stað án þess að nokkur 

vitneskja sé til um það, og því séu það aðeins brot af mansalsmálum sem vitað er um á 

hverjum tíma. Þar af leiðandi reynist erfitt fyrir yfirvöld að halda utan um umfang og eðli 

mansals (Farr, 2005).  

 Á seinni hluta tuttugustu aldar fjölgaði jarðarbúum mikið, fjöldi þeirra fór úr tveim 

milljörðum upp í rúmlega sex milljarða, mesta fjölgunin átti sér stað í þróunarlöndunum. Á 

þessum tíma varð mikil aukning á mansali og þrælahaldi og í mörgum löndum átti sér stað 

mikil breyting í pólitísku umhverfi ásamt því að hagkerfi heims fóru stækkandi. Mörg 

þróunarlönd upplifðu mikla spillingu í pólitísku- og lagalegu umhverfi þeirra, það olli því að 

íbúar þessara landa áttu erfitt með að verja sig gegn þrælahaldi og mansali (Bales, 2005).  

Mansal er  glæpur þar sem áhættan er lítil en hagnaðurinn getur verið gífurlega 

mikill, ásamt því að brotið er á öllum helstu mannréttindum einstaklinga sem seldir eru 

mansali. Mansal á sér stað innan sem og utan landamæra og snertir því allar þjóðir heims 

hvort sem það er í formi kynlífsþrælkunar eða nauðungarvinnu. Talið er að þessi 

glæpastarfsemi fari stækkandi ár hvert. Síðastliðin ár hefur orðið mikil aukning á 

upplýsingum á heimsvísu um umfang mansals. Þær heimildir sem til eru, eru hins vegar í 

flestum tilfellum áætlaðar tölur þar sem erfitt er að afla áreiðanlegra heimilda. Sameinuðu 

þjóðirnar áætla að lágmarks fjöldi þolenda mansals síðastliðin ár séu 2,5 milljónir manna á 

hverjum tíma og er talið að flestir þolendur komi frá Asíu og Kyrrahafseyjunum eða um 1,4 

milljónir einstaklinga. Í hinum iðnvæddu ríkjum er talið að þolendur séu um 270 þúsund, 

ásamt því að nokkur hundruð þúsund þolendur eru taldnir vera í öðrum heimsálfum, það eru 

því um 56% þolenda sem koma frá Asíu og Kyrrahafseyjunum (United Nations Office on 

Drugs and Crime, 2008-a). 

Tölur sýna að flestir þolendur mansals sem koma til Bandaríkjanna, komi frá Austur 

Evrópu og Asíu. Lönd líkt og Taíland, Búrma, Fillipseyjar og Japan eru einnig þekkt fyrir 

kynlífs-ferðaþjónustu. Á eftir þessum löndum koma flestir þolendur mansals frá Austur 

Evrópu, en þeir eru í flestum tilfellum seldir til Vestur Evrópu eða Bandaríkjanna. 

Einstaklingar frá þessum löndum upplifa margir mikla fátækt og leita eftir betri kjörum í 

öðrum löndum, það getur sett þá í viðkvæma stöðu og gert þá líklegri til að verða að 

þolendum mansals (Okech o.fl., 2012).  

Víða um heim virðast glæpasamtök vera farin að einbeita sér að mansali, en það 

hefur meðal annars verið rakið til þess að mansal felur í sér mun jákvæðari gróða heldur en 

aðrar ólöglegar aðgerðir líkt og fíkniefnasala og sala á ólöglegum vopnum. Ástæða þess hve 

mikill gróði er falinn í mansali er að ódýrt er að kaupa vöruna, í flestum tilfellum konur og að 

hægt er að selja þær aftur og aftur. Kynlífsmarkaðurinn um heim allan virðist haldast nokkuð 

stöðugur þrátt fyrir að hagkerfi heims séu breytileg og því virðist eftirspurnin haldast svipuð 

milli ára (Farr, 2005).  

Talið er að hið félagslega viðhorf um hlutgervi konunnar þar sem hún er seld og keypt 

eftir þörfum mannsins í samfélagi þar sem menn eru við völd er ein ástæða þess að konur 

eru seldar mansali. Þetta viðhorf um hlutgervi konunnar gengur á milli kynslóða, hefur áhrif á 

menntun og jafnvel á löggjöf. Ofbeldi gegn konum er þekkt vandamál um allan heim og er 

talið eiga stóran þátt í því hvers vegna konur verða oft að þolendum mansals (Rosa-help, 

e.d.). 

Þótt erfitt sé að fullyrða hversu margir þolendur mansals eru, er talið að á síðustu 10 

árum séu um níu milljónir manna sem seldir hafa verið mansali. Talið er að hagnaður af 

mansali um heim allan sé um 32 milljarðar bandaríkjadollara á ári hverju (International 

organization for migration, 2012). Okech, Morreau og Benson (2012) telja að um 600,000 til 

800,000 einstaklingar séu þolendur mansals og séu seldir á milli landamæra á ári hverju, 

ásamt því að um tvær til fjórar milljónir manna séu seldir mansali innan landamæra ár hvert. 

Mansal hefur hvað mest áhrif á konur og börn og er talið að 80% af þessum 600,000 til 

800,000 þolanda séu konur og stúlkur og að um 50% þeirra séu börn. Flestir þolendur 

mansals eru seldir í kynlífsánauð eða vændi. Tölur sýna að á árunum 2007-2008 var 

kunnulegt um 1229 mansalsmál í Bandaríkjunum, 83% tengdust kynlífssölu á meðan 12% 

voru tengd nauðungarvinnu (Okech o.fl, 2012). 

Ljóst er að mansal er glæpur sem hefur áhrif á allar þjóðir heims en virðist þó vera 

meira vandamál í fátækum löndum, erfitt hefur reynst að samræma tölfræði um mansal þar 

sem aðeins er vitað um brot af þeim mansalsmálum sem eiga sér stað á hverjum tíma. 

Mikilvægt er því að skoða hvernig mansal birtist í samfélögum heims og í  hvers konar vinnu 

þolendur eru neyddir. 

3 Birtingarmynd mansals 

Sala á einstaklingum hefur fylgt mannkyninu frá örófi alda og hefur birtingarmynd þess tekið 

á sig hin ýmsu form í ólíkum samfélögum heimsins. Mikilvægt er að skoða sögu og 

mismunandi menningu samfélaga þegar birtingarmynd mansals er skoðuð. Í dag má sjá 

ólíkar aðferðir sem gerendur notast við í mansali, gerendur eru sífellt að þróa með sér nýjar 

aðferðir til að stunda mansal. Einnig er mikilvægt að horfa til að þess að þolendur upplifa og 

skilja hugtakið á ólíkan hátt en það getur verið mjög breytilegt hvernig skilgreiningin á 

mansali er á milli heimsálfa og jafnvel landa. Gerendur í mansalsmálum nýta sér sífellt nýjar 

leiðir þegar kemur að mansali (Bales, 2005).  

Mansal á sér hinar ýmsu birtingarmyndir en algengt er að fræðimenn rannsaki fyrst 

og fremst þolendur mansals sem seldir eru í kynlífsánauð eða neyddir til að stunda vændi. 

Ástæða þess er talin vera að þessi hlið mansals hefur fengið hvað mesta umræðu í pólitísku 

umhverfi alþjóðasamfélagsins. Mikilvægt er þó að skoða allar birtingarmyndir mansals, en 

tölur sýna að margir þolendur eru seldir í vinnuánauð þar sem þeir koma að framleiðslu vara 

sem seldar eru á alþjóðamarkaði líkt og kaffi, kakó, sykur, hrísgrjón og bómull. Þar sem mikil 

áhersla er lögð á konur og börn í umræðu og rannsóknum um mansal gleymist oft að horfa til 

annarra hópa líkt og karla. En karlar eru einnig í áhættu að vera seldir mansali og sem dæmi 

um það greindu mannréttindasamtök í Taílandi frá því að 100 karlmönnum hefði verið haldið 

í ánauð í þrjú ár þar sem þeir voru neyddir til að vinna án þess að fá nokkuð borgað, einnig 

voru þeir vannærðir og illa á sig komnir heilsufarslega. Af þessum mönnum voru 39 sem 

létust vegna vannæringar og illra meðferðar. Í þessu tiltekna máli voru mennirnir ekki taldir 

vera þolendur mansals þar sem lagaleg skilgreining á mansali í Thaílandi nær ekki til karla 

heldur einungis til kvenna og barna (Alvarez og Alessi, 2012).  

 Lengi vel var horft framhjá þeirri staðreynd að karlar væru líka seldir mansali, 

aðaláherslan hefur verið á konur og börn sem þolendur. Í dag er það hins vegar staðreynd að 

karlar eru líka þolendur mansals líkt og konur og börn. Þeir eru þó yfirleitt seldir í annars 

konar ánauð, til að mynda eru þeir neyddir til að vinna í námum, við smíði eða sendir í 

herþjónustu (Zimmerman, Hossain og Watts, 2011).  



11 

  Þrátt fyrir að birtingarmynd mansals geti verið mjög ólík, má yfirleitt sjá sama 

mynstrið í ferli mansalsmála. Yfirleitt er einstaklingum rænt og persónugögn tekin af þeim, 

þeim er svo annað hvort haldið föngum í heimalandi sínu eða þeir eru seldir í þrælahald til 

annars lands. Í sumum tilfellum kemst upp um mansalið og þá geta þolendur leitað eftir 

aðstoð hjá yfirvöldum þess lands, oft eru einstaklingar sendir aftur til upprunalands eða þá 

að yfirvöld veita þeim aðstoð í viðkomandi landi. En einnig eru dæmi um að þolendur sé 

sendir aftur til heimalands síns án þess að fá þá aðstoð sem þeir þurfa á að halda, oft eru þeir 

vegabréfslausir og teljast því ólöglegir í landinu sem þeir voru seldir til (United Nations Office 

on Drugs and Crime, 2008-b).  

Í flestum mansalsmálum þá þekkjast gerandi og þolandi áður en mansalið á sér stað, 

annað hvort neyðir gerandinn þolandann til að yfirgefa heimilið sitt og ferðast með sér eða 

þá að hann nær að sannfæra einstaklinginn um að ferðast með sér. Gerandinn lofar þolanda 

góðri vinnu og góðum launum í hinu nýja landi. Algengt er að gerendur noti svipaðar aðferðir 

til að finna þolendur, þeir segjast vera að leita eftir einstaklingum til að vinna á bar, kaffihúsi 

eða á veitingarhúsi, eða auglýsa vinnu og nám erlendis. Umboðsskrifstofur auglýsa vinnu, 

nám, ferðalög erlendis og jafnvel er auglýst eftir einstaklingum í hjónabönd. Fram kemur í 

skýrslu frá Sameinuðu þjóðunum að tæpur helmingur þeirra sem seldir eru mansali þekki til 

gerandans á meðan rúmlega helmingur þekkir ekki til hans. Hlutfall geranda er nokkuð jafnt 

á milli kynja, um 52% geranda eru karlar á meðan 42% eru konur, í 6% tilfella er um að ræða 

bæði karl og konu sem gerendur (United Nations Office on Drugs and Crime, 2008-b). 

Ljóst er að það er mikið verkefni fyrir höndum ef uppræta á mansal, en lögð er áhersla á 

að allar þjóðir heims vinni að upprætingu þessara glæpastarfsemi þar sem mansal á sér stað 

jafnt utan sem innan landamæra ríkja (International organization for migration, 2012). 

Mansal er glæpur sem snertir öll ríki heims og því er talið mikilvægt að til séu alþjóðalög og 

skilgreiningar sem eru til þess falin að sporna gegn þessari glæpastarfsemi (Bales, 2005).  

3.1 Tegundir mansals 

Mikilvægt er að skoða tegundir mansals út frá menningarbundum aðstæðum og ólíkum 

samfélögum, en mansal getur birtst í ólíkum myndum eftir því hvar í heiminum það á sér 

stað. Gerendur í mansalsmálum nýta sér samfélagslegar og menningarlegar aðstæður, líkt og 

fátækt og slæmar félagslegar aðstæður, til að finna þolendur. Mansal tekur á sig mismunandi 

form innan hvers samfélags og því geta tegundir mansals verið ólíkar eftir því hvar það á sér 

stað (Bales, 2005). 

Þegar ólíkar tegundir mansals eru skoðaðar sýnir tölfræðin að algengast er að 

þolendur mansals eru seldir í kynlífsánauð. Þetta er þó breytilegt eftir því hvaða heimsálfur 

eru skoðaðar. Til að mynda er algengast í Afríku, Mið-Austurlöndunum, Kyrrahafseyjunum og 

Suður- og Austur Asíu að þolendur mansals eru seldir í nauðungarvinnu. Hins vegar er mun 

algengara að þolendur í Ameríku, Evrópu og Mið-Asíu séu seldir í kynlífsþrælkun. 

Birtingarmynd mansals er því ólík eftir því hvaða heimsálfur eiga í hlut, algengustu form 

mansals eru kynlífsánauð og nauðungarvinna. En mansal getur þó birtst í annars konar fomi, 

þá má nefna sölu á líffærum einstaklinga, sala á börnum, einstaklingar sem eru neyddir til að 

betla úti á götum og nauðungar hjónabönd. Algengt er að drengir eru neyddir í hernað eða 

einhvers konar glæpastarfsemi (United Nations Office on Drugs and Crime, 2008-a).  

Birtingarmynd mansals er margs konar og getur verið ólík eftir því hvar í heiminum 

mansalið á sér stað, því er mikilvægt að skoða hvaða einstaklingar eiga í mestri hættu á að 

verða að þolendum og hvað það er sem einkennir gerendur og þolendur í mansalsmálum. 

3.2 Þolendur 

Meirihluti þolenda mansals eru konur eða ungar stelpur. Síðustu ár hefur orðið aukning á að 

ungar stelpur séu seldar mansali, en hlutfall þeirra er talið vera um 17%. Hins vegar virðist 

sem hlutfall kvenna haldist nokkuð stöðugt, talið er að um að 55-60% þolanda mansals í 

heiminum séu konur. Í mörgum löndum eru konur í mun veikari stöðu en karlar í 

samfélaginu, þær hafa ekki sömu tækifæri til menntunar eða á vinnumarkaði, þetta gerir það 

að verkum að þær eru í meiri áhættu á að verða að þolendum mansals, einnig eru konur 

líkamlega ekki jafn sterkar og karlar, sem talið er auka líkurnar á að þær verði fyrir misnotkun 

af einhverju tagi. Karlar eru taldir um 14-18% þolenda og hlutfall ungra stráka um 8-10%. Þeir 

karlar sem eru í mestri hættu á að verða þolendur mansals eru innflytjendur, það er oft mikill 

þrýstingur á þeim að finna vinnu sem fyrst, þar sem þeir þurfa yfirleitt að halda uppi 

fjölskyldum sínum, oft í öðru landi. Það veldur því að þeir eru líklegri til að samþykkja vinnu 

sem ekki er lögleg. Veik staða þeirra í nýju landi gerir það oft að verkum að þeir veigra sér við 

að leita til yfirvalda ef brotið er á þeim á einhvern hátt (United Nations of office and drugs, 

2012). 

Sala á börnum og unglingum er að aukast um heim allan og þar eru stúlkur í hærra 

hlutfalli eða um tveir þriðju af þolendum mansals. Börn sem þolendur eru mun fleiri í Afríku 

og Mið-Austurlöndum heldur en í Evrópu og Mið-Asíu. Börn eru í mun veikari stöðu en 

fullorðnir einstaklingar og því eru þau í meiri hættu á að verða þolendur mansals, þau eru 

ekki orðin sjálfráða og treysta því á forráðamenn eða eldri einstaklinga til að bera hag þeirra 

fyrir brjósti. Dæmi er um að þessir fullorðnu einstaklingar sem barnið treystir á bregðist þeim 

og selji barnið mansali (United Nations of office and drugs, 2012).  

Mansal hefur mikil áhrif á líf einstaklinga og getur haft miklar og alvarlegar afleiðingar. 

Þolendur mansals verða yfirleitt fyrir líkamlegu-, andlegu- og kynferðislegu ofbeldi af hendi 

geranda. Þolendur glíma í flestum tilfellum við heilsufarsvandamál þar sem þeim er yfirleitt 

neitað um læknisaðstoð eða hún er veitt í algjöru lágmarki. Vegna þessa eru þeir líklegir til að 

upplifa veikindi líkt og vannæringu, ofþornun, sýkingar á húð, háan blóðþrýsting ásamt fleiri 

mun alvarlegri einkennum (Alvarez og Alessi, 2012). 

Oft er þolendum byrluð lyf án þeirra vitundar, þeir eru beittir miklu harðræði, upplifa 

ofbeldi og pyntingar. Þeir upplifa oft mikinn kvíða, glíma við þunglyndi, reiði og eiga erfitt 

með einbeitingu. Þolendur mansals upplifa því mikil áföll sem oft endurtaka sig og leiða í 

mörgum tilfellum til áfallastreituröskunar. Erfitt getur verið að skilja hegðun þolanda þar sem 

hann á oft erfitt með að koma orðum að því sem gerst hefur, hann á erfitt með að útskýra 

eða segja frá því sem hann hefur upplifað. Þolandinn getur því virst vera ósamvinnuþýður, 

fjandsamlegur, vanþakklátur og pirraður þegar reynt er að veita honum aðstoð (United 

Nations Office on Drugs and Crime, 2008-a). 

3.3 Gerendur 

Oft er um að ræða marga gerendur í mansalsmáli og geta þeir komið að málinu á ólíkan hátt, 

þeir skipta oft með sér verkum en í flestum tilfellum er ferlið eins. Það geta verið ólíkir aðilar 

sem finna þolendur, skipuleggja flutningsleiðir eða misnota þolendur. Einnig geta 

einstaklingar verið gerendur í mansalsmálum með annarri aðkomu, þá yfirleitt í tengslum við 

fölsun skilríkja, peningaþvott, spillingu eða annars konar glæpastarfsemi en margir glæpir 

hafa verið tengdir við mansal (United Nations Office on Drugs and Crime, 2008-b).  

Á árunum 2007-2010 sýndu tölur frá meira en 50 löndum að rúmlega tveir þriðju 

geranda í mansalsmálum væru karlmenn. Hvort sem um var að ræða einstaklinga sem 

ákærðir voru fyrir mansal eða einstaklinga sem höfðu verið sakfelldir fyrir aðild að mansali. 

Þó meirihluti geranda í mansalsmálum séu karlar, er þátttaka kvenna nokkuð algeng 

samanborin við aðrar tegundir af glæpastarfsemi. Tölfræði flestra landa sýnir að þátttaka 

kvenna er um 15% í skipulagðri glæpastarfsemi, en aftur á móti er hún mun hærri þegar 

þátttaka kvenna er skoðuð í mansalsmálum eða um 30%. Algengt er að konur standi að sölu 

ungra stelpna, konur eru þó í flestum tilfellum ekki háttsettar í mansalsglæpahringjum 

heldur er algengara að þær sinni verkefnum sem fela í sér meiri áhættu og eru þær því 

líklegri til að nást af yfirvöldum. Tölfræðin er þó breytileg eftir heimshlutum, til að mynda eru 

konur í Mið-Asíu og Austur-Evrópu oftar sakfelldar í mansalsmálum heldur en karlar. Í 

þessum heimsálfum eru konur þrír af hverjum fjórum einstaklingum sem dæmdir eru fyrir 

mansal (United Nations Office on Drugs and Crime, 2012).  

3.4 Mansalsferlið (e. human trafficking process model)  

Líkan sem byggir á fólksflutningskenningum og nefnt hefur verið Mansalsferlið (e. human 

trafficking process model) byggir á hugmyndum um fólksflutningar sem ferli hreyfinga en á 

sama tíma byggir það á kenningum um misnotkun, ofbeldi og áföll í tengslum við félags- og 

andlega þætti sem óaðskiljanlegir eru mansali. Almennt hafa fólksflutningskenningar byggt á 

kenningum markaðsfræðinnar um áhrif markaðsafla á fólksflutninga. Þessar kenningar hafa 

lítið gildi þegar kemur að því að skilja samband heilsu og fólksflutninga. Aftur á móti hefur 

Mansalsferlið sem byggir á fyrri fólksflutningslíkönum ásamt vaxandi skilningi okkar á 

mansali og heilsufarstengdum vandamálum sýnt röð þrepa, þar sem margar áhættur eða 

inngrip geta átt sér stað. Með því að samþætta tíma, atburði tengda hverju þrepi og 

landfræðilegar aðstæður bendir þetta líkan til stigvaxandi áhættuþátta. Þessi stigvaxandi 

áhætta eykur líkur á andlegum og líkamlegum skaða hjá mansalsþolendum (Zimmerman 

o.fl., 2011). 

Mansalsferlið skiptist í 5 þrep en að auki eru 2 önnur þrep sem einungis brot af 

þolendum mansals upplifa. Fyrsta þrepið er nýliðun þar sem saga einstaklinga af ofbeldi og 

frelsissviptingu skiptir máli ásamt heilsu einstaklinga og persónu- og samfélagslegum þáttum. 

Næsta þrep er ferðalagið og ferðamátinn, en það á sér stað eftir að einstaklingur hefur 

samþykkt að ferðast eða hefur verið neyddur til þess. Þar skiptir máli hvort ferðalagið  feli í 

sér mikla áhættu, hvort þolandi upplifi mikið ofbeldi og hvort persónuleg gögn séu gerð 

upptæk. Þriðja þrepið er svo áfangastaðurinn en í þessu þrepi á misnotkunin sér stað, helstu 

þættirnir sem skipta máli eru lélegar vinnuaðstæður og slæmur aðbúnaður á dvalarstað. 

Líkamleg-, andleg- og kynferðisleg misnotkun á sér yfirleitt stað og einstaklingum getur verið 

bannað að yfirgefa dvalarstað sinn. Hluti af þolendum er settur í farbann en það er ákveðið 

þrep í líkaninu, en á þó einungis við brot af einstaklingum. Hér er þolendum meinaður 

aðgangur að læknisþjónustu ásamt því að þeir upplifa mjög slæman aðbúnað bæði í vinnu og 

á dvalarstað, þessar aðstæður auka mikið á kvíða þolanda. Annað þrep í mansalsferlinu sem 

ekki á við alla er þegar þolendur eru seldir aftur í mansal. Að lokum er það svo sameiningar 

eða aðlögunar þrepið þar sem einstaklingur hefur náð að komast úr mansali og þarf að 

aðlagast nýjum aðstæðum, mögulega í nýju landi. Erfitt getur verið fyrir einstaklinga að leita 

þjónustu, þeir upplifa mikla skömm ásamt því að eiga í hættu á að vera seldir aftur. Þeir 

einstaklingar sem staðsetja má á síðasta þrepinu upplifa flest allir slæma líkamlega og 

andlega heilsu. Samkvæmt tölfræði sem fengin var frá þjónustumiðstöð fyrir þolendur 

mansals er meira en helmingur sem upplifa meira en tólf einkenni heilsufarskvilla. Til að 

mynda var um 82% sem upplifðu höfuðverk og mikla þreytu, 70% kvenna upplifðu óþægindi 

eða sýkingar í leggöngum og um 70% upplifðu svima og bakverki. Ásamt þessu sýndu flestir 

einstaklingar sterk einkenni þunglyndis, kvíða og áfallastreituröskun (Zimmerman o.fl., 

2011). Þessar niðurstöður sýna að mansal hefur mikil áhrif á heilsu einstaklinga, kvillarnir eru 

ekki einungis andlegir heldur einnig líkamlegir. 

4 Mannréttindi einstaklinga 

Samkvæmt skilgreiningu Sameinuðu þjóðanna eru mannréttindi félagsleg-, efnahagsleg- og 

menningarleg réttindi einstaklinga. Þetta eru réttindi sem birtast einstaklingum til að mynda 

á vinnustað, í fjölskyldulífi og í almennri þátttöku í samfélaginu. Mannréttindi eiga að tryggja 

að einstaklingar hafi aðgang að heilsugæslu, vatni og mat. Að allir einstaklingar eigi aðgang 

að húsnæði og hljóti lágmarks menntun. Helstu réttindi launafólks felast í því að allir 

einstaklingar eigi rétt á að velja og hafna vinnu sjálfir, að þeir séu ekki neyddir eða þvingaðir í 

vinnu, að umhverfi og vinnuaðstæður séu öruggar, laun séu sanngjörn og vinnutímar ekki of 

langir. Launafólk á rétt að geta gengið í stéttarfélag þar sem þeir geta leitað eftir aðstoð telji 

þeir brotið á sér. Einstaklingar eiga rétt á félagslegri verndun og rétt til almannatrygginga. 

Þeir eiga rétt á verndun eða aðstoð ef atvinnumissir er skyndilegur eða ef upp koma veikindi 

þar sem þeir geta ekki aflað sér tekna (United Nations, 2009).  

Fjölskyldur eiga rétt á verndun og aðstoð. Einstaklingar eiga rétt á að ákveða  hverjum 

þeir giftast, enginn á að vera þvingaður í hjónaband. Börn eiga að njóta verndar gegn 

misnotkun og foreldrar eiga rétt á fæðingarorlofi. Réttur til viðunandi lífsviðurværis felur í 

sér að einstaklingar eigi aðgang að mat og drykk, að þeir upplifi ekki hungursneyð, hafi 

húsaskjól og fatnað. Rétturinn til heilsu felur í sér að allir einstaklingar eiga rétt á 

læknisaðstoð og heilsugæslu, að atvinnu og umhverfismál séu tryggð og að vernd sé veitt 

gegn sjúkdóms faröldrum. Réttur til menntunar felur í sér að einstaklingar hljóti lágmarks 

menntun og hafi aðgang að frekari menntun eftir það, bæði á framhaldsskólastigi og 

háskólastigi. Menningarleg réttindi fela í sér að einstaklingar hafi rétt á að taka þátt í sínu 

menningarlífi og samfélagi. Einstaklingar eiga rétt á að njóta góðs af framförum vísinda og 

njóta allra þeirra lista og verka sem gefin hafa verið út. Allt eru þetta mannréttindi sem allir 

einstaklingar eiga rétt á að njóta og eiga yfirvöld að standa vörð um þau (United Nations, 

2009). 

4.1 Helstu mannréttindasáttmálar 

Mannréttindasáttmálar eru bindandi fyrir þær þjóðir sem hafa undirritað slíka sáttmála. Slíkir 

samningar eru milliríkjasamningar, en oft eru það Sameinuðu þjóðirnar sem standa að gerð 

slíkra samninga. Til að aðildarríki standi við mannréttindasáttmála sem þau hafa undirritað 

eru ákveðnir dómstólar eða nefndir sem eiga að fylgjast með því að ekki séu brotin ákvæði í 

sáttmálunum. Mannréttindayfirlýsingar eru oft undanfarar mannréttindasáttmála, en þá er 

um að ræða viljayfirlýsingar sem ekki eru bundnar þjóðarrétti (Mannréttindaskrifstofa 

Íslands, e.d.). 

4.1.1 Palermóbókunin 

Einn umsvifamesti samningur sem gerður hefur verið í baráttunni gegn mansali er 

Palermóbókun Sameinuðu þjóðanna frá árinu 2000. Helsti tilgangur þessa samnings er að 

sporna gegn skipulagðri glæpastarfsemi og efla alþjóðasamstarf með skipulögðum hætti. Í 

bókuninni eru gerð nánari skil á þolendum mansals og er sérstök áhersla lögð á konur og 

börn sem þolendur. Lögð er áhersla á að allir þolendur njóti verndar hvort sem þeir hafi veitt 

samþykki eða ekki til að byrja með. Mansal er ekki eitthvað sem á sér ávallt stað á milli landa, 

heldur getur það einnig verið innan landamæra. Í bókuninni eru aðgerðarlistar og allar 

skilgreiningar orðnar mun ítarlegri en áður hafði verið gert. Með bókuninni er lögð áhersla á 

að mansal sé ekki bundin við hvert einstakt ríki heldur verði ríki að vinna saman til að sporna 

gegn þessari glæpastarfsemi, því sé mikilvægt að yfirvöld setji skýr lagaákvæði. Á sama tíma 

eiga stjórnvöld að sporna gegn þeirri eftirspurn sem myndast og viðheldur mansali. Opinber 

stjórnvöld líkt og útlendingastofnanir og lögregluyfirvöld eiga að sjá til þess að gott 

upplýsingaflæði sé um mansal og að það hafi sérmenntaða einstaklinga sem vinna að þessu 

málefni. Palermóbókunin skiptist í fjóra kafla sem svo skiptast í fleiri undirkafla, hér verður 

einungis greint frá aðaláherslum hvers kafla (United Nations, 2000): 

 

Fyrsti kafli: Almenn ákvæði 

Palermóbókunin er viðbót við samning Sameinuðu þjóðanna gegn fjölþjóðlegri skipluagðri 

glæpastarfsemi. Samingurinn á að sporna gegn mansali og beinir athygli sinni fyrst og fremst 

að konum og börnum sem þolendur mansals. Bókunin á að hjálpa til við verndun þolenda og 

virða mannréttindi þeirra og stuðla að samvinnu þjóðríkja til að vinna gegn mansali (United 

Nations, 2000).   

 

Annar kafli: Vernd þolenda mansals 

Aðildaríki skulu vinna að verndun þolenda mansals og gæta trúnaðar. Mikilvægt er að lög og 

skilgreiningar séu skýr svo hægt sé að veita þeim viðeigandi aðstoð og úrræði. Hvert ríki skal 

innleiða ráðstafanir til að aðstoða einstaklinga við að vinna úr þeim líkamlegu-, andlegu og 

félagslegu áföllum sem þeir hafa hlotið. Það má til að mynda gera með því að veita þeim 

ráðgjöf, upplýsingar, sálfræðiþjónustu, læknisaðstoð, atvinnu og húsnæði. Mikilvægt er að 

aðildarríki taki til greina aldur og þroska einstaklinga þegar þeim er veitt aðstoð (United 

Nations, 2000).   

 

Þriðji kafli: Forvarnir, samvinna og aðrar ráðstafanir  

Aðildarríki skulu móta ákveðna stefnu í mansalsmálum og reyna eftir bestu getu að koma í 

veg fyrir og berjast gegn mansali. Mikilvægt er að vernda þolendur mansals og þá einkum 

konur og börn sem eru í hvað mestri áhættu. Aðildarríki eiga að stuðla að rannsóknum og 

forvanarstarfi gegn mansali og vinna að því með frjálsum félagasamtökum eða öðrum 

samtökum sem tengjast málefninu. Miklvægt er að löggæsla, útlendingaeftirlit og önnur 

yfirvöld sem koma að málaflokknum skiptist á upplýsingum og vinni saman að upprætingu 

þessarar glæpastarfsemi (United Nations, 2000).   

  

Fjórði kafli: Lokaákvæði  

Ekkert í þessari bókun á að hafa áhrif á réttindi, skyldur og ábyrgð ríkja og einstaklinga í 

tengslum við alþjóðleg lög, þar með talið alþjóðleg mannúðarlög og alþjóðleg 

mannréttindalög. Ákvæði í þessari bókun skal túlka og beita á þann hátt að einstaklingum sé 

ekki mismunað. Þessar aðgerðir skulu vera í samræmi við viðurkenndar meginreglur um 

jafnræði  (United Nations, 2000).  

 

Á Allsherjarþingi Sameinuðu þjóðanna þann 15.nóvember árið 2000 var Palermó-bókunin 

samþykkt. Samningurinn var undirritaður á Íslandi 13. desember árið 2000 en gekk í gildi 29. 

september árið 2003. Samningurinn var mikilvægt skref í baráttu gegn skipulagðri 

glæpastarfsemi þar með talið í baráttunni gegn mansali (Innanríkisráðuneytið, 2013).  

 

4.1.2 Samningur Evrópuráðs um aðgerðir gegn mansali 

Samningur Evrópuráðs um aðgerðir gegn mansali tók gildi á Íslandi 1. júní 2012. Sérstaða 

samningsins er að hann leggur mikla áherslu á verndun þolenda mansals og mannréttindi 

þeirra, ásamt því að áhersla er lögð á að gerendur í mansalsmálum séu sóttir til saka. 



19 

Samningurinn heldur gildi sínu hvort sem um er að ræða mansal innan landamæra eða á milli 

þeirra, ásamt því að hann tekur til alls mansals sama hver birtingarmynd þess er. Komið er á 

fót eftirlitskerfi hjá þeim þjóðum sem undirrita samninginn, eftirlitskerfið á að tryggja að 

ákvæðum samningsins sé fylgt eftir á skilvirkan hátt. Þar sem Íslensk stjórnvöld hafa 

undirritað samninginn og hann tekið gildi hér á landi ber stjórnvöldum að móta stefnu sem 

sporna á gegn mansali. Mikilvægt er að halda úti fræðslu, virkja forvarnarstarf, auka 

þekkingu fólks á málefninu og styrkja rannsóknir sem tengjast mansali. Með samningi 

Evrópuráðs er verið að staðfesta mikilvægi mannréttinda einstaklinga, ásamt því að aukin 

áhersla er lög á að þolendur mansals njóti verndar og að gerendur í mansalsmálum hljóti 

viðeigandi refsingar fyrir brot sín (Innanríkisráðuneytið, 2013). 

5 Mansal á Íslandi 

Ekki hafa verið gerðar margar rannsóknir á mansali hér á landi, en það var ekki fyrr en árið 

2009 að gerð var rannsókn þar sem mansal á Íslandi var skoðað ítarlega. Í þessari rannsókn 

sem Fríða Rós Valdimarsdóttir er höfundur að voru tekin eigindleg viðtöl við einstaklinga sem 

höfðu vitneskju um mansalsmál og umfang mansals á Íslandi. Í mörg ár var Ísland aðeins talið 

vera gegnumstreymis land fyrir mansal og því væri í raun og veru engir þolendur mansals hér 

á landi. Á síðustu árum hefur þessi málaflokkur orðið mun meira áberandi í íslensku 

samfélagi og er greinilegt að mansal á sér stað hér, jafnt sem annars staðar. Samkvæmt 

rannsókn Fríðu Rósar voru mansalsmál á Íslandi á árunum 2007-2009 að lágmarki 59 en að 

hámarki 128. Athyglisvert er að skoða að um einungis 30% þessara mála tengdust 

kynlífsmansali, en tölfræðin hefur sýnt að um 70-80% þolenda eru seldir í kynlífsánauð (Fríða 

Rós Valdimarsdóttir, 2009).  

Í ágúst árið 2010 gaf Ríkislögreglustjóri út handbók um mansal fyrir lögregluna, en þar 

má finna helstu upplýsingar um mansal, birtingarmynd þess og hvernig bregðast eigi við ef 

grunur leikur á að einstaklingur sé þolandi mansals. Rúmlega þrjú ár eru síðan þetta verklag 

var gefið út sem undirstrikar það hversu nýlega mansalsmál fóru að vera áberandi í íslensku 

samfélagi. Oft er það lögreglan sem kemur að mansalsmálum og því er mikilvægt að 

starfsmenn séu rétt þjálfaðir til að geta tekist á við slík mál, mikilvægt er að nálgast 

þolandann á réttan hátt og því er lögreglumönnum kennt að spyrja réttra spurninga og þeir 

þjálfaðir til að geta greint mögulega þolendur mansals. Handbók lögreglunnar er nauðsynleg 

viðbót við Íslenskt réttarkerfi í baráttunni gegn mansali, þar sem nauðsyn er á samvinnu milli 

margra ólíkra stétta og sérfræðinga í þessum málaflokki (Ríkislögreglustjórinn, 2010).  

Ekki eru mörg ár síðan dæmt var í fysta mansalsmálinu á Íslandi. En árið 2009 voru 

fimm Litháenskir karlmenn ákærðir fyrir mansal. Mennirnir voru ákærðir fyrir mansal á ungri 

Litháenskri stúlku sem seld var til Íslands í þeim tilgangi að selja hana í vændi. Stúlkunni hafði 

verið haldið nauðugri í íbúð í Litháen og var hún látin stunda vændi gegn vilja sínum. 

Stúlkunni var síðar tilkynnt að henni hefði verið útveguð vinna í Þýskalandi og að hún skyldi 

fara þangað með flugi, þegar stúlkan var komin í flugvélina komst hún að því að vélin væri á 

leið til Íslands en ekki Þýskalands og lét hún þá öllum illum látum og áttuðu flugþjónarnir sig 

á að ekki var allt með felldu, þeir höfðu því samband við lögregluyfirvöld á Íslandi og gerðu 

þeim viðvart um stúlkuna. Við komu til landsins var stúlkan send á bráðamóttöku til 

athugunar, en á Keflavíkurflugvelli biðu hennar fimm Litháenskir karlmenn. Ákveðið var að 

senda hana á gistiheimili, meðan unnið yrði úr hennar málum en stuttu seinna hvarf hún frá 

gistiheimilinu og var því lýst eftir henni ásamt hinum grunuðu í fjölmiðlum landsins, hún 

fannst tveim dögum seinna. Stúlkan var sett í skýrslutökur hjá lögreglu en framburður 

hennar var ruglingslegur til að byrja með, að lokum tók málið að skýrast og varð lögreglunni 

ljóst að hér væri um að ræða þolanda mansals. Mennirnir fimm voru allir dæmdir fyrir aðild 

sína að málinu og hlutu allir fimm ára dóm fyrir mansal á mars árið 2010 (Héraðsdómur 

Reykjaness, 2010, mál nr. S-1064/2009). Þetta var fyrsta og eina mansalsmálið sem dæmt 

hefur verið í á Íslandi, þetta leiddi til þess að lögreglan kannaði fleiri mál þar sem grunur lék á 

mansali og fjárkúgun, en ekki tókst þó að sanna þær grunsemdir (Ríkislögreglustjóri, 2012). 

Árið 2002 var í fyrsta sinn fjallað á opinberum vettvangi um mansal á Íslandi og gerð 

var grein fyrir að mansal væri orðið að vandamáli hér á landi. Til að koma í veg fyrir mansal 

og vinna gegn því var ákveðið að stofna hóp sem hefði það markmið að móta 

aðgerðaráætlun og stefnu gegn mansali á Íslandi. Ákveðið var að baráttan gegn mansali yrði 

að forgangsverkefni hjá Ríkisstjórnum Norðurlandanna og að hvert land myndi móta 

aðgerðaráætlun gegn mansali. Það var síðan árið 2009 sem félags- og 

tryggingarmálaráðherra Íslands gaf út aðgerðaráætlun gegn mansali. Í áætluninni var lögð 

áhersla á að fullgilda alþjóðasamninga sem gerðir höfðu verið í tengslum við mansal. Árið 

2009 var gefin út skýrsla á Íslandi sem bar heitið Áhættumatsskýrsla fyrir Ísland: Hnattrænir, 

samfélagslegir og hernaðarlegir þættir, en hún fjallar um tengsl alþjóðaglæpahópa við 

mansal og þær hættur sem stafa af slíkri glæpastarfsemi. Stjórnvöld á Íslandi hafa einnig 

verið í samvinnu við stjórnvöld annarra landa í baráttunni gegn mansali og hafa unnið mikið 

með þeim stofnunum sem koma að mansalsmálum líkt og Ríkislögreglan, Stígamót, 

Kvennaathvarfið, Alþjóðahús, Útlendingaeftirlitið ásamt fleiri stofnunum og samtökum. Frjáls 

félagasamtök hafa átt mikin þátt í baráttunni gegn mansali hér á landi. Til að mynda hafa 

samtökin Stígamót verið virk í mansalsbaráttunni, samtökin hafa fengið til sín sérfræðinga í 

mansalsmálum frá öðrum löndum til að halda fyrirlestra um málefnið. Stéttarfélög á Íslandi 

hafa einnig beitt sér í baráttunni gegn mansali og þá fyrst og fremst með því að fylgjast með 

aðbúnaði og aðstæðum á vinnustöðum hér á landi (Fríða Rós Valdimarsdóttir, 2009).  

Ríkisstjórn Íslands gaf út áætlun um aðgerðir gegn mansali sem gildir frá árinu 2013-

2016. Þessi áætlun tekur við af þeirri fyrri sem gilti frá árinu 2009-2012. Í þessari nýju áætlun 

er unnið að bættu öryggi og úrræðum fyrir þolendur mansals með mannréttindarsjónarmið 

að leiðarljósi. Einnig er áhersla á betrumbætt skipulag í löggæslu og réttarkerfinu og er með 

því er reynt að sporna gegn mansali.  Ásamt þessu er talið mikilvægt að fræða almenning um 

mansal og birtingarmynd þess. Tengsl vændis og mansals eru algeng og því er mikilvægt að 

kaupendur vændis séu meðvitaðir um og átti sig á því að þeir einstaklingar sem stunda vændi 

eru í fæstum tilfellum þar að eigin samþykki. Oft eru þetta einstaklingar sem seldir hafa verið 

mansali, en umræðan í samfélaginu er oft sú að þeir einstaklingar sem selji sig í vændi geri 

það af fúsum og frjálsum vilja. Gerð er grein fyrir starfsemi Kristínarhúss en þangað geta 

þolendur mansals leitað eftir sérhæfðri aðstoð til að vinna úr afleiðingum mansalsins ásamt 

því að fá öruggt húsaskjól. Aðaláherslan í aðgerðaráætluninn sem gildir frá árinu 2013-2016 

er að styðja við þolendur mansals og að efla Íslenskt réttarvörslukerfi (Innanríkisráðuneytið, 

2013). 

5.1 Verklag ólíkra stofnana á Íslandi 

Á Íslandi eru margar stofnanir sem koma að vinnu mansalsmála, mikilvægt er að starfsmenn 

þessara stofnana séu vel upplýstir um málefnið. Þær stofnanir sem koma fyrst og fremst að 

mansalsmálum hér á landi eru lögreglan, heilbrigðisyfirvöld, tollayfirvöld, félagsþjónustur, 

saksóknarar, dómarar, vinnueftirlitið, útlendingastofnun og ýmis samtök. Allar þessar 

stofnanir hafa komið að mansalsmálum og því er mikilvægt að starfsmenn þessara stofnana 

séu vel upplýstir um málefnið, hafi góða þekkingu á því og kunni að bregðast rétt við ef 

grunur leikur á að um að einstaklingur hafi verið seldur mansali. Innanríkisráðuneyti Íslands 

telur mikilvægt að fagfólk sem kemur að mansalsmálum hafi góða þekkingu á málefninu þar 

sem slíkt er talið mikilvægt í baráttunni gegn mansali (Innanríkisráðuneytið, 2013).   

Síðastliðin ár hefur lögreglan unnið markvisst að bættri þekkingu starfsfólks síns á 

mansali og hvernig fræða megi starfsfólk um hvernig mansal geti birtst í ólíkum myndum. 

Lögregluyfirvöld telja málaflokkinn erfiðan viðeignar þar sem oft reynist erfitt að fá þolendur 

mansals til samstarfs eða til að segja frá gerendum. Þrátt fyrir að mansal teygi anga sína oft 

út fyrir landamæri Íslands er talið víst að ekki sé einungis um erlenda gerendur að ræða, 

heldur séu einnig íslenskir gerendur sem komi að mansali hér á landi (Ríkislögreglustjóri, 

2013). 

Stígamót eru óformleg grasrótar samtök sem starfrækt eru af konum, samtökin settu 

á fót athvarf fyrir konur sem eru á leið útúr vændi og/eða mansali. Athvarfið nefnist 

Kristínarhús og kemur fram í ársskýrslu Stígamóta fyrir árið 2012 að af þeim 20 konum sem 

leituðu í Kristínarhús og dvöldu þar voru 15 þeirra á leið úr vændi og/eða voru þolendur 

mansals. Kristínarhús leggur áherslu á að styrkja og styðja við þær konur sem þangað leita 

eftir aðstoð og er því mikilvægur stuðningur fyrir þolendur mansals hér á landi (Stígamót, 

2012). 

5.2 Lagaleg skilgreining á Íslandi 

Mansal er skipulögð glæpastarfsemi sem vex hvað hraðast í heiminum. Fram kemur í skýrslu 

Ríkislögreglustjóra frá árinu 2010, að mansal sé í raun þrælahald án sjáanlegra hlekkja. 

Einstaklingur sem er þvingaður eða blekktur í aðsöðu þar sem hann sætir ofbeldi eða 

misnotkun er þolandi mansals (Ríkislögreglustjórinn, 2010). Í hinum Íslensku almennu 

hegningarlögum, nr 19/1940 segir í grein 227. A eftirfarandi: 

Hverjum þeim sem gerist sekur um eftirfarandi verknað, einn eða fleiri, í þeim tilgangi 

að notfæra sér mann kynferðislega eða til nauðungarvinnu eða til að nema á brott 

líffæri hans skal refsa fyrir mansal með allt að 8  ára fangelsi. 

1. Að útvega, flytja, afhenda, hýsa eða taka við einstaklingi og við það er beitt eða hefur 

verið beitt ólögmætri nauðung eða hótun, eða ólögmætum blekkingum með því að 

vekja, styrkja eða hagnýta sér villu viðkomandi um aðstæður eða með því að hagnýta 

sér bága stöðu viðkomandi.  

2. Að útvega, flytja, afhenda, hýsa eða taka við einstaklingi yngri en 18 ára.  

3. Að láta af hendi greiðslu eða annan ávinning til að afla samþykkis til 

misnotkunarinnar hjá manni sem ræður gerðum annars manns.  

4. Sömu refsingu skal sá sæta sem tekur við greiðslu eða öðrum ávinningi.  

Beinist brot skv. 1. mgr. gegn barni skal taka það til greina til þyngingar refsingunni.  

Sömu refsingu skal hver sá sæta sem gerist sekur um eftirtalda verknaði, einn eða fleiri, 

í því skyni að greiða fyrir mansali:  

1. Að falsa ferða- eða persónuskilríki.  

2. Að annast milligöngu um slík skilríki eða útvega þau.  

3. Að halda eftir, fjarlægja, skemma eða eyðileggja ferða- eða persónuskilríki annars 

einstakling  (Almenn hegningarlög nr. 19/1940). 

Mansal er því skilgreint á skýran hátt í hinum íslenskum hegningarlögum, mikilvægt er þó að 

löggjöfin sé sífellt í endurskoðun svo tryggt sé að hún nái yfir allar birtingarmyndir mansals 

(Innanríkisráðuneytið, 2013).   

6 Félagsráðgjöf og mansal 

Félagsráðgjöf sem faggrein á sér ekki langa sögu, í byrjun 20. aldar fóru einstaklingar að 

sækja meira í þéttbýlisstaði sem hafði í för með sér margvísileg vandamál. Það skapaðist þörf 

fyrir faglærða einstaklinga til að leysa úr þeim félagslegu vandamálum sem til urðu. Í kjölfar 

iðnbyltingarinnar seint á 19. öld og í byrjun 20. aldar fór félagsráðgjöf að þróast markvisst í 

átt að starfsgrein. Félagsráðgjöf sótti hugmyndafræði sína til annarra greina líkt og 

heimspeki, félagsfræði, læknisfræði, siðfræði og lögfræði (Farley, Smith og Boyle, 2010).  

 Félagsráðgjöf varð til við þjóðfélagsbreytingar og því taka vinnuaðferðir félagsráðgjafa 

mið af straumum og stefnum þjóðfélagsins á hverjum tíma. Eftir fyrri heimsstyrjöldina varð 

félagsráðgjöf fyrir miklum áhrifum af sálarfræði í anda Sigmund Freud og geðlæknisfræði. 

Það hafði þau áhrif að ekki var lengur einungis verið að skoða félagslegt umhverfi 

einstaklinga og leita eftir úrbótum á því, heldur var líka farið að horfa á persónuleika 

einstaklinga og hvernig hann getur verið breytilegur. Félagsráðgjöf er því fræðigrein sem 

skoðar einstaklinginn og tengsl hans við umhverfið, með því að skoða alla þá þætti er 

viðkoma einstaklingnum er heildarsýn höfð að leiðarljósi hjá félagsráðgjöfum (Nanna K. 

Sigurðardóttir, 1991). 

Þrátt fyrir að töluverð vitundarvakning og aukin umræða um mansal ásamt þróun á 

alþjóðlegum lögbundnum aðgerðum hafi átt sér stað hefur mansal sem málaflokkur ekki 

fengið mikla athygli innan félagsráðgjafarinnar. Það má telja athyglisvert í ljósi þeirra áhersla 

sem félagsráðgjöfin byggir á í starfi með einstaklingum og samfélögum. Megin áhersla 

félagráðgjafar er virðing fyrir manngildum einstaklinga, rík áhersla á mannréttindum og að 

allir njóti félagslegra- og efnahagslegra réttinda. Alvarez og Alessi (2012) hafa bent á að til 

þess að félagsráðgjafar geti unnið með þolendum mansals og veitt þeim stuðning sé 

mikilvægt að félagsráðgjafar hafi ríkan skilning á mansals hugtakinu. 

Bent hefur verið á mikilvægi þess að þolendur mansals fái viðeigandi aðstoð þegar 

þeir leita sér hjálpar hjá yfirvöldum. Þar með talið ekki einungis aðstoð sem snýr að 

dómsmálum og vernd þolanda heldur einnig heilsufarslega og félagslega aðstoð. Þolendur 

verði fyrst og fremst að fá þá aðstoð sem þeir þurfa á að halda og er jafnvel nauðsynleg áður 

en hafist er handa við að aðstoða þolendur til að sækja gerendur til saka. Til að hægt sé að 

ákæra gerendur er mikilvægt að samstarf sé á milli stofnana sem koma að málum þeirra sem 

eru þolendur mansals, en þær stofnanir eru oft ólíkar og sinna ólíkum málum til að mynda 

þarf að vera samstarf á milli lögregluyfirvalda, félagsþjónustu, heilbrigðisyfirvalda eða 

annarra aðila sem að málinu koma. Mikilvægt er að þjónusta og aðstoð sé til staðar um leið 

og ljóst er að um mansal er að ræða og ætti þolandinn að geta notið aðstoðar þangað til 

bæði andleg og líkamleg heilsa er orðin góð, eða þar til hann treystir sér til að takast á við 

dómsmálakerfisleiðina (Okech o.fl., 2012).  

 Félagsráðgjafar og vinna þeirra grundvallast á virðingu fyrir manngildum hvers 

einstaklings, ásamt því að trúa á hæfileika hvers og eins til að vinna úr eigin erfiðleikum. 

Félagsráðgjafar vinna að því að finna lausn á félagslegum vandamálum og horfa á aðstæður 

einstaklinga út frá heildarsýn (Félagsráðgjafafélag Íslands, e.d.). Í næsta kafla er fjallað um 

helstu áherslur í siðareglum félagsráðgjafa á Íslandi.  

6.1 Siðareglur félagsráðgjafa 

Megin tilgangur félagsráðgjafa er að koma í veg fyrir mannréttindabrot og hjálpa 

einstaklingum að hjálpa sér sjálfir. Félagsráðgjafar bera virðingu fyrir einstaklingnum og trúa 

því að hver og einn eigi að fá tækifæri til að nýta hæfileika sína að fullu og að hver 

einstaklingur sé fær um að hjálpa sér sjálfur. Félagsráðgjafar virða skoðanir og rétt 

skjólstæðinga og koma fram við þá af virðingu og heiðarleika. Mikilvægt er að skjólstæðingur 

og félagsráðgjafi byggi upp traust sín á milli þar sem oft er um að ræða erfið mál sem vinna 

þarf úr. Þegar einstaklingur í vanda leitar til félagsráðgjafa ber félagsráðgjafanum að upplýsa 

skjólstæðing um réttindi sín og hvaða úrræði honum standa til boða, mikilvægt er að 

skjólstæðingur fái upplýsingar frá félagsráðgjafanum um hver hans réttindi eru og skyldur. 

Félagsráðgjafar eru alltaf bundnir trúnaði en þó geta komið upp erfið mál sem krefjast þess 

að aðrir grípi inní, til að mynda lögregluyfirvöld og þá ber félagsráðgjafa að gera viðeigandi 

yfirvöldum vart um mál sem þess krefjast (Félagsráðgjafafélag Íslands, e.d.). Félagsráðgjafar 

þurfa að hafa siðfræðina að leiðarljósi í vinnu með skjólstæðingum, hann verður að geta sett 

sér og öðrum skilgreinileg mörk. Einnig er mikilvægt að félagsráðgjafar vinni sjálfstætt og 

noti þá sérfræðiþekkingu sem þeir búa yfir í vinnu með skjólstæðingum (Sigrún Júlíusdóttir, 

1999). 

6.2 Kenningar um vinnuaðferðir og heildarsýn félagsráðgjafa 

Félagsráðgjöf hefur lengi átt erfitt með að finna sérstöðu sína, fagið er frekar almennt og 

kemur inná svið margra fræðigreina. Þessi breidd hefur verið veikleiki fagsins en á sama tíma 

má telja það vera styrkleika. Til að byrja með þróuðust ólíkar starfsaðferðir innan 

félagsráðgjafarinnar, helstu aðferðir sem lögð var áhersla á voru félagsleg umbreytingarvinna 

á samfélagsplani og annars vegar vinna með fjölskyldum og einstaklingum. Lengi var deilt um 

ágæti þessara aðferða innan fagsins, en með aukinni menntun og þróun félagsráðgjafar 

hefur tekist að uppræta þær deilur. Félagráðgjöf leggur áherslu á heildarsýn og hefur gert 

það frá upphafi greinarinnar. Mikilvægt er að félagsráðgjafar horfi á heildarmyndina og þau 

félagslegu kerfi sem einstaklingar tengjast og hvaða áhrif þau hafa á líf þeirra. Mikilvægt er 

að horfa á aðstæður fjölskyldna í samfélögum ef uppræta á samfélagsleg vandamál. 

Félagsráðgjafar vinna eftir ólíkum hugmyndafræðilegum nálgunum, en valið byggist á 

starfssviði og færni þeirra ásamt lagalegu umhverfi (Sigrún Júlíusdóttir, 2006). Með því að 

notast við heildarsýn eru félagsráðgjafarar að skoða einstaklinginn, umhverfi hans og hvernig 

hegðun hans er í því samhengi, þannig er gengið út frá því að skoða þessa þætti sem eina 

heild (Farley o.fl., 2010). 

Ýmsar kenningarlegar nálganir móta starfsaðferðir félagsráðgjafa og er ekki óalgengt 

að innan stéttarinnar sé notast við fleiri en eina kenningarlega nálgun þegar unnið er með 

einstaklingum. Í vinnu með einstaklingum sem standa höllum fæti í samfélaginu  er ekki 

einungis mikilvægt að leggja áherslu á að vinna út frá heildarsýn eða vistfræðilegri nálgun 

heldur einnig út frá kenningum sem hafa það að leiðarljósi að vinna með styrkleika 

einstaklinga og aðstoða þá við að finna bjargráð til að vinna úr erfiðum aðstæðum. 

Félagsráðgjöf leggur ríka áherslu á að sporna gegn hverskonar misrétti og að bæta 

mannréttindi einstaklinga, þar hafa vinnuaðferðir líkt og valdefling og kúgunaraðferðir nýst 

vel innan félagsráðgjafar, og þá sérstaklega þegar unnið er með einstaklingum sem eiga við 

margskonar vanda að etja sem rekja má til félagslegrar og jafnvel pólitísks misréttis (Healy, 

2005).  

Félagsráðgjafar vinna út frá heildarsýn og hafa þekkingu á ólíkum vinnuaðferðum, sú 

þekking getur nýst vel í vinnu með þolendum mansals og eru þá aðferð líkt og valdefling sem 

gæti reynst vel til að vinna úr þeirri slæmu reynslu sem þolendur mansals hafa gengið í 

gegnum.   

6.3 Valdefling í vinnu með þolendum mansals 

Félagsráðgjöf leitast við að bæta líf einstaklinga, hópa og samfélaga með því að skoða 

vandamál út frá umhverfinu og einstaklingnum sjálfum. Félagsráðgjafar búa því yfir mikilli 

þekkingu á ólíkum aðferðum og vinna þannig á heildrænan hátt að úrlausnum vandamála.  

Valdefling (e. empowerment) er aðferð sem leggur áherslu að unnið sé með 

styrkleika einstaklinga í staðinn fyrir að einblína á veikleika eða vandamál. Með þessu er 

reynt að virkja einstaklinga til að horfa á þá styrkleika sem þeir búa yfir. Á þann hátt eru þeir 

færir um að takast á við þær áhyggjur sem þeir hafa og geta unnið úr vandamálum sem þeir 

glíma við. Í vinnu með skjólstæðingum getur félagsráðgjafinn farið yfir þau vandamál sem 

skjólstæðingur hefur átt við áður og skoða hvernig hann hefur tekist á við þau. Þegar 

skjólstæðingur lýsir vandamálum sínum og hvernig hann vann úr þeim getur félagsráðgjafinn 

bent á styrkleika hans og hvaða bjargir hann hefur til að geta unnið úr þeim, þannig er verið 

að ýta á sjálfstæði skjólstæðings til að vinna úr sínum eigin vandamálum. Ef vel á að takast er 

mikilvægt að félagsráðgjafinn geri sér grein fyrir að skjólstæðingur hefur ákveðna getu til að 

vaxa og dafna og átta sig á að skjólstæðingur þekkir stöðu sína hvað best og því er mikilvægt 

að gefa honum hugmyndir um hvernig vinna má úr þeim hindrunum sem verða á vegi hans 

frekar en að taka ákvarðanir fyrir hann (Farley o.fl., 2010). 

Með því að notast við valdeflingaraðferðina geta félagsráðgjafar aðstoðað þolendur í 

mansalsmálum til að finna styrkleika sína og ná valdi á aðstæðum í lífi sínu.  

6.4 Vinna og félagslegur stuðningur við þolendur mansals á Íslandi 

Rannsóknir og heimildir um mansal á Íslandi eru takmarkaðar. Það er ekki fyrr en með 

rannsókn Fríðu Rósar Valdimarsdóttur að mansal og umfang þess á Íslandi er kortlagt og 

rannsakað (2009). Þar sem takmarkað er til af heimildum um félagsráðgjöf og mansal á 

Íslandi  var leitað eftir upplýsingum hjá Þórunni Þórarinsdóttur, en hún er starfsmaður hjá 

Kristínarhúsi sem samtökin Stígamót starfrækja (Stígamót, 2012). Leitað var eftir 

upplýsingum hjá Þórunni um þolendur mansals og hvernig vinna með þeim fer fram í 

Kristínarhúsi.  

Þórunn Þórarinsdóttir hefur unnið með þolendum mansals í Kristínarhúsi en hún telur 

mansal ekki endilega vera að aukast á Íslandi, heldur sé umræðan í samfélaginu orðin mun 

meiri og að vitundarvakning hafi orðið meðal almennings varðandi mansalsmál. Ekki sé sú 

skoðun lengur ráðandi að mansal eigi sér ekki stað á Íslandi heldur séu flestir meðvitaðir um 

að það á sér stað hér á landi líkt og annarsstaðar í heiminum. Í Kristínarhús leita konur sem 

seldar hafa verið mansali, Þórunn segir að margar hverjar geri sér ekki grein fyrir því að þær 

séu þolendur mansals og eiga erfitt með að samþykkja þá staðreynd. Hún segir að margar 

þessara kvenna komi úr heimi sem erfitt sé að ímynda sér hvernig er, þær hafi upplifað 

ótrúlegt harðræði, mikið ofbeldi, misnotkun og kúgun. Erfitt getur því verið fyrir aðra að setja 

sig í spor þessara kvenna eða reyna að ímynda sér þann hrylling sem þær hafa þurft að þola. 

Hún segir að flestar þeirra kvenna sem leita í Kristínarhús eigi erfitt með að segja frá 

mansalinu, oft hafi þær þekkt gerendur eða þá sem seldu þær í mansal og flestar neita að 

segja frá hver gerandinn er í málinu, dæmi eru um að konur séu seldar af fjölskyldu sinni eða 

mökum (Þórunn Þórarinsdóttir, munnleg heimild, 21. nóvember 2013).  

Þórunn segir að margar konur sem leita eftir aðstoð í Kristínarhúsi komi frá öðrum 

löndum, en þó leita líka þangað íslenskar konur sem seldar hafa verið í mansal. Þórunn segir 

að lögð sé áhersla á stuðning við þær konur sem þangað leita, bæði félagslegan og andlegan 

stuðning. Hún segir mikilvægt að þolendur fái að vinna úr sínum málum á eigin forsendum og 

að þeim sé boðinn stuðningur en að ekki sé ákveðið fyrir þær hvernig þær eigi að haga sínum 

málum. Hún segir að þegar unnið er með þolendum mansals er unnið í samstarfi við 

viðeigandi stofnanir eða yfirvöld, í flestum tilfellum er það útlendingaeftirlitið og 

lögregluyfirvöld sem taka við málefnum mansalsþolenda því oft er um að ræða konur sem 

komið hafa ólöglega inn í landið eða eru án skilríkja. Þeim konum sem dvelja í Kristínarhúsi er 

séð fyrir mat og húsaskjóli ásamt því að starfsmenn upplýsa þær um réttindi þeirra og hvað 

þeim stendur til boða (Þórunn Þórarinsdóttir, munnleg heimild, 21. nóvember 2013).  

Félagsráðgjafarnir sem starfa hjá Stígamótum hafa ekki mikið komið að vinnu með 

þolendum mansals að sögn Þórunnar, það er helst að þeir aðstoði þá við að sækja um 

fjárhagsaðstoð eða aðra félagslega aðstoð. Eftir að þolendur fara úr Kristínarhúsi er lítið vitað 

um afdrif þeirra. Þórunn telur líklegt að einhverjar þessara kvenna lendi aftur í vændi eða 

verði aftur að þolendum mansals, erfitt sé að segja til um það þar sem engin eftirfylgd sé 

höfð, hún telur þó mikilvægt að hugsa til þess að starfið í Kristínarhúsi hafi áhrif og hjálpi 

konum að koma sér út úr erfiðum aðstæðum og hefja nýtt og betra líf (Þórunn 

Þórarinsdóttir, munnleg heimild, 21. nóvember 2013).  

Í Kristínarhúsi er lögð áhersla á að styðja við konur sem eru á leið úr vændi eða mansali. 

Þar fá þær næði og góða aðstoð til að vinna úr sínum málum og styrkja sig, af þeim 20 

konum sem leituðu aðstoðar hjá Kristínarhúsi árið 2012 voru 15 konur sem leituðu til þeirra 

vegna vændi/mansals, 5 þessara kvenna leituðu aðstoðar vegna annars konar ofbeldis. 

Flestar þeirra kvenna sem leituðu aðstoðar útaf vændi eða mansali höfðu einnig upplifað 

ofbeldi af öðru tagi til dæmis nauðganir, andlegt- og líkamlegt ofbeldi, sifjaspell og ofsóknir 

af hendi ofbeldismanns. Þessar upplýsingar eru í samræmi við aðrar upplýsingar sem 

Stígamót hefur um reynslu kvenna sem leitað hafa til samtakanna (Stígamót, 2012). 

6.5 Reynsla af vinnu með þolendum mansals á Íslandi  

Talið er að flestir þolendur mansals á Íslandi hafi á ákveðin hátt fengið þann stuðning sem 

þeir þurfa á að halda. Þó er talið að ekki hafi alltaf verið hægt að tryggja öryggi þeirra og 

vernd hér á landi. Til að mynda getur verið erfitt að veita einstaklingi sem ekki er með 

dvalarleyfi á Íslandi þá heilbrigðis- og félagslegu aðstoð sem hann þarf á að halda. Þolendur 

mansals standa yfirleitt utan velferðarkerfisins og því getur reynst erfitt fyrir starfsmenn að 

veita þeim þá aðstoð sem þeir þurfa á að halda. Þegar mögulegur þolandi mansals leitar eftir 

aðstoð er mikilvægt að viðkomandi starfsmaður hafi þekkingu á málaflokknum og kunni að 

bregðast rétt við. Fyrst og fremst verður viðkomandi að geta greint hvort um þolanda 

mansals er að ræða, ásamt því verður hann að kunna að spyrja réttra spurninga og að lokum 

verður hann að vita hvert viðkomandi getur leitað eftir viðeigandi aðstoð (Fríða Rós 

Valdimarsdótti, 2009).  

Starfsmenn í Kristínarhúsi hafa reynslu af því að vinna með þolendum mansals en þar 

geta konur leitað eftir aðstoð til að vinna úr afleiðingum mansals, vændis eða 

kynferðisofbeldis. Lögð er áhersla á að styðja þær konur sem þangað leita og styrkja þær en  

stuðningurinn getur verið á margan hátt. Þær geta þurft aðstoð við að fóta sig í félagslega 

kerfinu, vanti þær til dæmis félagslega aðstoð og fjárhagsstuðning, ásamt því að oft þurfa 

þær að leita eftir aðstoð á heilsugæslu eða leita eftir aðstoð varðandi löglega dvöl í landinu, 

þar sem sumar geta hafa verið seldar til landsins og teljast því vera í landinu ólöglega. 

Starfsmenn Kristínarhúss hjálpa þolendum mansals við að koma reglu á þeirra daglega líf 

ásamt því að aðlaga erlenda þolendur að íslensku samfélagi (Stígamót, 2012).   

 Fram kemur í aðgerðaráætlun ríkisstjórnar Íslands gegn mansali að þolendur 

mansalsmála hér á landi hafi fengið góðan stuðning og að viljinn til að aðstoða hafi verið 

mikill hjá aðilum sem að mansalsmálum koma. Komið er inná mikilvægi þess að verklag í 

mansalsmálum sé vel skipulagt, ljóst þarf að vera hvernig greina eigi þolanda mansals, 

hvernig hægt sé að veita honum aðstoð og hvaða stofnanir í samfélaginu það séu sem veiti 

aðstoðina (Innanríkisráðuneytið, 2013). 

7 Samantek og umræða 

Í þessari ritgerð hefur verið fjallað um mansal og félagsráðgjöf, fjallað hefur verið um umfang 

og eðli mansals, helstu mannréttindi og mannréttindasáttmála. Ásamt því að fjallað hefur 

verið um félagsráðgjöf og hvernig félagsráðgjafar geta aðstoðað þolendur mansals. Fyrsta 

rannsóknarspurningin sem leitast var eftir að svara var: hvert er umfang mansals og hvernig 

tengist félagsráðgjöf þessum málaflokki? Ljóst er að mansal er alþjóðlegt vandamál sem 

ógnar mannréttindum allra einstaklinga. Skilgreiningar á mansali eru oft víðar og geta tekið 

til ýmissa þátta. Mansal hefur verið skilgreint sem verslun með einstaklinga, en helstu 

þolendur eru konur og ungar stúlkur sem yfirleitt eru seldar í kynlífsánauð eða vændi. 

Algengara er að karlar séu seldir í nauðungarvinnu þar sem þeim er þrælað út í erfiðisvinnu 

oft án kaups eða almennilegs lífsviðurværis. Þrátt fyrir að kynlífsánauð og nauðungarvinna 

séu algengustu birtingarmyndir mansals, eru líka dæmi um að börn séu seld til ættleiðingar, 

líffæri séu numin á brott úr einstaklingum og börn séu seld í hjónaband. Bæði kynin eru því í 

hættu á að vera seld mansali, en segja má að mansal sé einungis nútíma skilgreining á 

þrælasölu.  

Með aukinni hnattvæðingu hafa komið fram skuggahliðar á fólksflutningi milli landa, 

þeir einstaklingar sem koma frá fátækum löndum eru oftar þolendur mansals heldur en 

einstaklingar sem búa í ríkari löndum. Reynst hefur erfitt að ákvarða hversu margir þolendur 

mansals eru á ári hverju því er aðeins til áætluð tölfræði um umfang og stærð mansals. 

Aukning í gögnum hefur þó orðið síðustu ár og má áætla að umfang mansals sé að aukast. 

Áhugavert er að skoða hvar mansalsmál eiga sér fyrst og fremst stað, en svo virðist vera sem 

flestir þolendur komi frá fátækari þjóðum þar sem lífsskilyrði eru slæm og mikið er um 

fátækt.  

Birtingarmynd mansals getur verið ólík eftir því hvar í heiminum hún er skoðuð, 

menningarleg gildi og viðhorf í samfélögum hafa áhrif á skilgreiningu hugtaksins ásamt því að 

réttarkerfi landa eru ólík. Til að mynda falla karlar ekki undir skilgreiningu mansals í 

Thaílandi. Í skýrslu Sameinuðu þjóðanna kemur fram að gerendur og þolendur þekkjast í 

rúmlega helmingi tilfella í mansalsmálum og er hlutfall gerenda nokkuð jafnt milli kynjanna. 

En áhugavert er að sjá að þátttaka kvenna í mansalsmálum er töluvert hærri en í annarri 

skipulagðri glæpastarfsemi.  

Í ljósi umræðunnar um aukningu mansalsmála er vert að huga að mannréttindum 

einstaklinga, en ljóst er að brotið er á helstu mannréttindum þeirra sem seldir eru mansali. 

Með undirritun Palermóbókunar Sameinuðu þjóðanna var unnið stórt skref í baráttunni gegn 

mansali, en hlutverk samningsins er að koma í veg fyrir skipulagða sölu á einstaklingum og 

efla alþjóðlegt samstarf í baráttunni gegn mansali. Mikilvægt er að leggja áherslu á verndun 

þolanda og að sækja gerendur til saka. Þar sem mansal er glæpur sem á sér stað milli 

landamæra er mikilvægt að þjóðir heims sameinist um aðgerðir til að sporna gegn þessum 

glæp. Þrátt fyrir að umræðan um mansal sé sífellt að aukast hefur málaflokkurinn ekki fengið 

nógu mikla athygli innan félagsráðgjafarinnar. En einn helsti tilgangur félagsráðgjafarinnar er 

að standa vörð um manngildi einstaklinga og er lögð mikil áhersla á mannréttindi hvers og 

eins. Það má því auðveldlega færa rök fyrir því að félagsráðgjafar séu kjörnir til að vinna að 

mansalsmálum eða að vinna með þolendum mansals. Með valdeflingu má stuðla að bættu 

lífi þolenda mansals með því að vinna með með styrkleika einstaklinga frekar en að einblínt 

sé á veikleika eða þau vandamál sem þeir eiga við. Mikilvægt er að gera einstaklingum ljóst 

að þeir eru sérfræðingar í sínum málum og hvaða bjargráðum þeir búið yfir. Með valdeflingu 

gætu félagsráðgjafar unnið með þolendum mansals og þannig hjálpað þeim að vinna úr 

afleiðingum.  

Önnur rannsóknarspurningin var: Hver er aðkoma félagsráðgjafa í mansalsmálum, 

hvernig hefur vinna með mansalsþolendum verið á Íslandi? Ljóst er að þolendur mansals 

upplifa mikið áfall og því er nauðsynlegt að þeim sé veittur viðeigandi stuðningur og aðstoð. 

Félagsráðgjafar búa yfir mikilli þekkingu á ólíkum sviðum og eru því tilvaldir til að aðstoða 

þolendur mansals. Með því að vinna út frá siðareglum félagsráðgjafarinnar, heildarsýn og 

ólíkum starfsaðferðum væri hægt að aðstoða þolendur mansals. Félagsráðgjafar leggja 

áherslu á að vinna út frá heildarsýn og geta þannig aðstoðað þolendur við að nálgast þá 

aðstoð sem þeir þurfa á að halda. Þolendur mansals þurfa oft aðstoð frá mörgum ólíkum 

stofnunum eða aðilum og þar getur þekking félagsráðgjafans komið vel að notum þar sem 

hann hefur mikla þekkingu á samfélaginu, félagslega velferðakerfinu og þeirri aðstoð sem 

einstaklingum í vanda býðst.  

Til að hægt sé að sporna gegn þróun mansals er mikilvægt að starfsmenn stofnana 

sem að mansalsmálum koma séu vel upplýstir um málefnið og kunni að bregðast rétt við. 

Mikilvægt er að stofnanir, félagasamtök og yfirvöld vinni að sameiginlegum úrlausnum til að  

sporna gegn mansali. Ásamt því verður löggjöfin að skilgreina mansal á skilmerkilegan hátt 

og skýrt sé hvaða aðilar komi að vinnu mansalsmála. Ljóst er að mansal á sér stað á Íslandi 

líkt og annarsstaðar í heiminum, hnattvæðing og fólksflutningar milli landamæra eru sífellt 

að aukast ásamt því að alþjóðaglæpasamtök hafa skotið rótum víða um heim, þar á meðal á 

Íslandi. Það er því nauðsynlegt að unnið sé gegn þróun mansals, þolendum sé veitt 

viðeigandi aðstoð og gerendur séu sóttir til saka fyrir brot sín.  

